
Honestum monachum edacitatis et ciborum delectu plus justo studiosiorem, spiritualium dulcedine epularum ante oculos posita, ad terrenarum dapium contemptum, et coelestium deliciarum meditationem et amorem perducere conatur.

 715DHONESTO fratri PETRUS peccator monachus salutem. 




DE SPIRITUALIBUS DELICIIS.




CAPUT PRIMUM. De Jubilaeo, ejusque mysteriis. 


Qui coactus in arma progreditur, impulsus tamen fortiter praeliatur, corrigit ignominiosae trepidationis 716D opprobrium, dum obtinet ex virtute triumphum. At si et invitus incipit, et mox occurrentibus adversariis corde pavido terga vertit, etiam si fugiens hostilia tela contempserit, nota tamen degeneris infamiae non carebit. Tu quoque, frater, in quantum datur intelligi, non ultroneus in militiae spiritualis 717A arma jurasti; et postquam, dato nomine, tirocinii sacramenta professus es, nil insigne, nil forte, nil certe dignum laude gessisti; sed, ex Aegypto progressus, ciborum ac potuum coepisti murmurare penuriam, cunctas Aegypti delicias suspirare,1 cum illo carnali conquerens Israel: « Utinam mortui essemus per manum Domini in Aegypto, quando sedebamus super ollas carnium, et comedebamus panes in saturitate! »2 Misit ergo te rex Babylonis in caminum ignis ardentem, sed videre non potuit Dei Filium tecum inter globos flammarum aestuantium incedentem. Stuppae, naphthae, picis ac malleolae congeriem persecutor intulit; sed divina virtus hujus erga te vires incendii non exstinxit.3 Porro de flamma illa dicitur: Quod erupit, 717B et erecta est super fornacem cubitis quadraginta novem. Non enim ad quinquagenarium numerum, id est usque ad mystici Jubilaei, potuit pertingere sacramentum. Jubilaeus enim annus requietionis est, ignis ergo ille carnalis concupiscentiae non ad requiem pertinet, sed scandala potius generat, dum reprobam mentem titillantibus illecebris aestuantem vexat atque perturbat. Non enim ad illum quinquagesimi diei pertinet ignem, de quo dicitur: « Totus autem mons Sinai fumabat, eo quod descendisset Dominus super eum in igne, et ascenderet fumus ex eo quasi de fornace.4 » Sed nec illi congruit qui, quinquagesimo nihilominus die, post Dominicae resurrectionis gloriam super apostolos in linguarum varietate descendit.5 Uterque igitur 717C ignis iste descendit, quia nimirum de coelo venit. Ille autem non descendisse, sed ascendisse legitur, ut de carnalis concupiscentiae petulantia procedere videatur.







1. Exod. XVI

CAPUT II. Quid fuerit manna, et quid significet. 


Noli, frater, noli gulae vel carnis deservire libidini, qui te militem spopondisti sobrietatis auctori. Pudeat te carnalium voluptatum esse vernaculum, nec collum tuum ingenuo Christi jugo submissum, vinculis subjicias barbarorum. Non Eglon rex Moab sub sua te ditione possideat,1 sed tecum simul Aoth illum inopinato pugione transfodiat. Nec Agag rex Amalech, cum terreno Israel sub suo te imperio comprimat,2 sed cum Samuel 717D coram te per artus in frusta concidat. Non te destructor ille Hierusalem delectet,3 qui profecto, quoniam illecebrarum suggerit oblectamenta, carnalium super coquos habere dicitur principatum. Si te dulce quid manducare delectat, divinum illud ad mysticum manna in cordis tui palato sapiat, de quo dicitur: « Quia gustus ejus erat quasi similae cum melle.4 » Simila scilicet ista de grano frumenti fit, quod in terram cadens, ac mortuum, multum attulit fructum.5 Sed haec simila melle conspergitur, quia humanitas Redemptoris plena est dulcedine deitatis. Deus enim erat in Christo, mundum reconcilians sibi.6 Vel certe mel in simila, dulcedo est spiritualis in 718A littera. Hinc est quod ex eodem  manna Hebraicus ille populus turtulas sibi confecisse describitur: « Frangebat, inquit, populus illud mola, sive terebat in mortario, coquens in olla, et faciens ex eo turtulas saporis, quasi panis oleati.7 » Turtula plane nisi prius aperitur, gustari non valet quod intra ejus septa reconditur. Oracula nempe prophetarum quasi quaedam turtulae sunt, quae sub quadam quasi carnalium theca verborum spiritualis intelligentiae contegunt sacramentum. Hanc turtulam aperire non poterat, cui per Isaiam dicebatur: « Lege librum istum. Et respondit: Non possum. Signatus est enim.8 » Hanc sibi turtulam eunuchus ille reserari petiit, cum Philippo dicenti sibi: « Putasne intelligis quae legis? » Respondit: 718B « Et quomodo possum, nisi aliquis ostenderit mihi? »9 Ac si dicat: Turtulam quidem istam in manibus teneo, sed non possum ex ea comedere, nisi eam docta manus aperiat, et medullam mihi spiritus, qui in palea litterae latet, exponat. Hanc per semetipsos aperire non poterant, de quibus Jeremias aiebat: « Parvuli petierunt panem, et non erat qui frangeret eis.10 » 

Hoc ergo manna, dilectissime, hunc vitalis alimoniae cibum in meditationis tuae mortario subtiliter pinse, in fervidi amoris olla jugiter excoque, ut ex hoc animae tuae viscera valeas velut a ruinae coelestis adipe saginare. Hoc intimae refectionis edulium cordis tui fauces obdulcet, hoc animum tuum ad illud coeleste convivium provocet. Hic denique cibus in 718C gustu mentis tuae delectabiliter sapiat, hic te ad esurienda supernae refectionis alimenta succendat. 







1. Judic. III



2. II Reg. XV



3. IV Reg. XXV



4. Exod. XVI



5. Joan. XII



6. I Cor. V



7. Num. XI



8. Isai. XXIX



9. Act. VIII.



10. Thren. IV




CAPUT III. Quod in solo Deo est sanctorum spes et requies. 


Repressa igitur diversorum aviditate ciborum, unus duntaxat esuriatur, unus omni desiderio flagitetur: « Unam, inquit, petii a Domino, hanc requiram.1 » Haec est enim unitas illa quae quadraginta novem surgentis flammae cubitis decrat;2 quia carnalis appetitus, dum per multa raptatus oberrat, non habet unum illud, causam videlicet finemque gaudendi, in quo delectabiliter requiescat. Jubilaeus autem hac unitate concluditur, quia in solo Creatoris amore omnis sanctorum spes et intentio ponitur, in eo tota eorum requies collocatur. 718D Per omne quod agunt, ad illum tendunt, et in eo, tanquam in Jubilaeo, a cunctis mundi vanitatibus requiescunt. Enimvero sicut septimus dies, qui per omnem celebratur hebdomadam, vel certe septimus quietis annus, qui per omne nihilominus septennium celebratur, hujus temporis significant requiem, qua sancti solum Deum diligunt, et in eo a cunctis mundi perturbationibus requiescunt; ita per Jubilaeum, quinquagesimum videlicet annum, illa ultima requies designatur, qua videlicet electi omnes secura semper atque interminabili requie perfruuntur. In hac enim vita sola cujuslibet sancti viri anima Deo per vim certae spei ac purae dilectionis innititur: nam caro multis adversitatum calamitatibus perturbatur. 719A  Unaquaeque nimirum hebdomada Sabbatum dierum, septennium vero Sabbatum habebat annorum; Jubilaeus autem erat Sabbatum Sabbatorum. Ex septies enim septem quadraginta novem summa perficitur, cui superaddita monade, quinquagenarius numerus, qui est Jubilaeus, impletur. In quo nimirum numero sicut septies septem dicimus, sic in intellectu nostro requiem animarum videlicet et corporum geminamus. In Jubilaeo quippe nostrae quietis, hoc est in illa vita felicitatis aeternae, sic electus quisque non solum animae, sed et corporis immutabili quiete perfruitur, ut nulla jam in utralibet substantia cujuslibet turbinis incommoditate vexetur. In Jubilaeo tubis clangitur,3 et ad possessiones suas unusquisque revertitur; quoniam, 719B sicut dicit Apostolus, ipse Dominus in jussu, et in voce archangeli, et in tuba Dei descendet de coelo: et mortui qui in Christo sunt, resurgent.4 Quid est enim in voce archangeli et in Dei tuba descendere, nisi quodammodo consonantibus tubarum clangoribus intonare? Et quid est mortuos qui in Christo sunt, resurgere, nisi ad possessiones suas unumquemque redire? Tunc enim Abraham, tunc Moyses, tunc certe Pilatus, tunc Herodes, tunc justus quisque, sive peccator, ad possessionum suarum jura revertitur; cum carne, quam ad tempus deposuerat, reinduitur: ut cum ipso suo corpore unusquisque recipiat quod meretur. Habent praeterea nunc reprobi utriusque substantiae quodammodo requiem, quia et animarum suarum et corporum perficiunt 719C voluptatem, ut nimirum concupiscentiae flamma, quae tanquam ex camino Chaldaico, aestuanti eorum mente, progreditur, ad septies septem,5 hoc est ad quadraginta novem, consurgere videatur; sed quoniam ad unitatem, quae Deus est, ex mentis intentione non tendunt, ad beati Jubilaei plenitudinem non pervenient.

CAPUT IV. Quomodo Deus in nobis quiescat. 


Sed qui Jubilaeum Deo, hoc est requiem, quaerimus, et ipsi Jubilaeum Deo in nobis exhibere debemus. In cujus enim corde Deus in hac vita requiescere non permittitur, ei postmodum coelestis vitae requiem non largitur. Nunquid enim in nobis Jubilaei quodammodo quietem non expetit, cum per Isaiam 719D dicitur: « Super quem requiescet Spiritus meus, nisi super humilem et quietum, et trementem sermones meos? »1 Nunquid et columba illa, quae tunc eumdem Spiritum praesignabat, requiem non quaerebat? De qua legitur: « Quia cum non invenisset ubi requiesceret pes ejus, reversa est ad Noe in arcam.2 » Columba quippe requiem in mundi periclitantis aqua non invenit, quia Spiritus sanctus in his qui cum mundo depereunt nullatenus requiescit. Ad arcam vero, in qua erant octo animae, columba revertitur; quia in illis sanctus Spiritus habitare dignatur in quibus per lavacrum baptismatis certa spes est beatae resurrectionis. Unde scriptum est: « Spiritus Dei ferebatur super aquas.3 » 720A An non se Dominus apud nos requiem pollicetur habere,  cum dicit: « Si quis diligit me, sermonem meum servabit, et Pater meus diligit eum, et ad eum veniemus, et mansionem apud eum faciemus? »4 Hanc apud quemquam non se reperisse requiem conqueritur, dicens: « Vulpes foveas habent, et volucres coeli nidos; Filius hominis non habet ubi caput suum reclinet.5 » Quisquis ergo in corde suo cujuslibet malitiae venena concepit, festinet de pectoris sui fovea vulpes excutere, ut in eo Dei Filius caput suum merito debeat reclinare. O tu quisquis es, cor tuum, spelaeum scilicet vulpium, in arcanum castae meditationis verte mortarium: in quo videlicet manna coelestis eloquii non desinas subtiliter terere, ut oleatus ex eo panis tibi 720B valeat provenire. Panis enim oleatus sacrae Scripturae est intellectus, Spiritus sancti suavitate conditus. Haec tibi, frater charissime, Spiritus influat [infundat]; hic a te cum Samson torporis atque desidiae nexum abjiciat, atque ad fortiter cum hoste certandum ferventer accendat.6

In desperatis quidem rebus gloriosum est fortiter agere; insignis praeconii est eum qui corruerat in ruinam, inopinatam reportare victoriam. Marcellus nempe Romanorum consul, dum in manus Gallorum improvidus incidisset, et, armatis hostibus undique circumfusis, aufugii prorsus aditus non pateret, in Vitromarum [Virdomarum] regem illorum tanquam fulmen ferventissimus irruit: eoque perempto, plurimas quoque cum collega suo, Marco 720C videlicet Scipione, hostium copias interemit. Quid ergo mirum si quod adversus hominem fuisse per humanam fortitudinem constat, nunc contra diabolum per virtutem sancti Spiritus fiat? Excutiatur ergo, charissime frater, a te degener hujus inoliti torporis ignavia, viriliter manus arma corripiat, et intortis oppugnantium jaculis  clypeum intimae circumspectionis opponat. Nec te cum Isboseth in inguine percussuri latrunculi reperiant in lectulo somniantem,7 sed potius cum David Philisthinorum agmina sentiant insuperabiliter obluctantem.8 Ut ergo hanc, auctore Deo, merearis obtinere victoriam, non ultra cum carnali illo Israel immurmurans dicas: « Anima nostra arida est, nihil aliud respiciunt oculi nostri 720D nisi manna;9 » sed potius laetus et alacer cum Propheta decantes: « Quam dulcia faucibus meis eloquia tua super mel et favum ori meo! »10 Aviditas ergo carnalis deliciae menti nostrae stomachum vegetare non desinat. Illae siquidem carnales epulae nihil aliud quam vermem enutriunt; istae vero mori hominem non permittunt, sed in aeterni viroris amoenitate custodiunt. Illae sui avidos in igne cum divite guttam aquae sitire compellunt;11 istae cum Daniele secreta nobis mysterii coelestis aperiunt.12 De illis vero: « Esca ventri, et venter escis; Deus autem hunc et illas destruet.13 » De istis autem dicitur: « Favus distillans labia tua, sponsa; mel et lac sub lingua 721A tua.14 » Et iterum: « Fons hortorum, puteus aquarum viventium, quae fluunt impetu de Libano.15 » 

De pretiosarum vero vestium vanitate, cujus morbo diceris laborare, non scribo; quia stylum ultra producere, sicut ipse perpendis, charta deficiente, non valeo. Ad epistolam ergo quam venerabili abbati tuo Mainardo super hoc themate scripsi, 722A prudentiam tuam dirigo, rogans ut illam non perfunctoria celeritate transcurras, sed vigilanter in ea quae momenti sunt attendas. Omnipotens Deus, dilectissime frater, carnalis sensus in te vires evacuet, et mentem tuam in spiritualis desiderii soliditate confirmet.

  Sit nomen Domini benedictum.  







1. Isai. LXVI.



2. Gen. VIII



3. Gen. I



4. Joan. XIV.



5. Luc. IX



6. Judic. XVI



7. II Reg. IV



8. II Reg. II



9. Num. XI



10. Psal. CXVIII.



11. Luc. XVI



12. Dan. X



13. I Cor. VI



14. Cant. IV



15. Ibid.



EPUB/cover.png
De spiritualibus
deliciis

Petrus Damianus

Patrologia Latina, vol. 145
Jacques-Paul Migne

CASSIODORUS






